
DA FLURIN SPESCHA

Ils plevons sursilvans han bain vesì 
endretg, cura ch’els han vesì enten le-
ger il mandat da rogaziun da la Re-
genza grischuna ch’i sa tractava qua
d’in veritabel engion d’etichetta. Sut
il pretext da la Rogaziun federala ha il
stadi empruvà en moda subtilissima
d’intoxicar la dignitad ecclesiastica.
Las consequenzas fissan stadas fatalas.
Ins avess prendì la ristga ch’ina gronda
part da las cartentas e dals cartents fiss
crudada giu dal tschep – enivrada
d’ina tschantscha giu da chanzla
ch’avess provocà ina tossicomania
generala.

En la chasa da Dieus – nua che re-
gia pli ch’insanua auter il dictum:
quod scripsi scripsi – na dastgan vo-
cals e consonants mai vegnir transsub-
stanziads senza che Ruma haja in pled
en il chapitel.

Qua ha la Regenza agì en moda dal

tuttafatg irresponsabla. Ins mo s’ima-
gineschia co ch’il cumin da cartents
fiss sortì da la baselgia quel di da la
Rogaziun federala. Cun in viriveri fo-
noenigmatic tranter las ureglias ch’i
mo avess buglì da la lavada.

La dependenza fiss stada perfetga.
Il pled statal giu da la scantschala
avess manà ad ina desorientaziun
totala. Anc mai n’avessan ils cristifi-
daivels dudì en baselgia ina tala 
verva – e nagliur dador baselgia na
l’avessan els pli chattada – ni en ils cu-
deschs da lur poets, ni en las cartas da
menu da lur ustarias, ni en il radio, ni
en scola.

La dependenza fiss stada integrala.
E la Regenza – gia daditg sin il precint
da la liberalisaziun sfranada – avess fi-
nalmain gì in motiv per distribuir a
l’engronda e sin basa legala la droga
tranter tut quels ch’eran vegnids in-
fixads cun ella a chaschun da la Roga-
ziun federala.

Ch’ina tala droga attatga sco em-
prim il tscharvè sa oramai era mes
bov. Il center linguistic da giuven e
vegl vegn immediat absorbì da la sub-
stanza nuschaivla. Ins avess en curt
temp vesì per las streglias e giassas sur-
silvanas da quels che fissan currids sco
follidiots suenter in pèr grams «meta-
tesa», «monotong» u «negaziun
dubla» – per menziunar mo las pli de-
structivas.

Ed il stadi avess gì tutta bregia d’in-
tegrar tut quels malspiertads en in
program statal da distribuziun d’allu-
zinogens ed auters tissis.

«Giuvens e vegls – senza drogas»,
han ditg ils plevons sursilvans cun
persvasiun cardinalica ed han qua tras
preservà la Surselva d’ina inundaziun
ch’avess najentà giuven e vegl en il di-
luvi d’ina babilonia maivesida –
decretada si da Cuira cun in attest dal
medi.

Dieus saja rugà!

■ GLOSSA

Drogaziun federala

■ OPINIUNS

In gie per l’iniziativa «Giuventetgna senza drogas»

Tgi ha buca tschercau il dialog?

Ins pretenda che alcohol e nicotin
seigien era drogas. La cumpareglia-
ziun constat denton buca diltut. In
glas vin tier il gentar, in glasin vinars
per «far tuchiar» vegnan strusch a far
donn alla sanadad, quei sa schizun
esser d’avantatg per quella. Fimar
cun mied e mesira stumpas ni la pipa ei
era pauc nuscheivel. Alcohol gudius en
maltempronza e cigarettas fimadas en
grond diember han denton senza dubi
scursaniu la veta a numerus carstgauns.
Glieud dil fatg pretendan che drogas
perencunter nuscheschan la sanadad,
era sch’ellas vegnan consumadas cun
mesira.

Sco igl ei enconuschent survegnan
1000 toxicomans di per di heroin.
Quels che train la parallela cun nicotin
ed alcohol stuessan esser consequents e
pretender ch’ins detti gratuitamein als
bueders mintga di ina butteglia vinars
ed als fimaders treis pachets cigarettas.

Ins hagi fatg bunas experienzas cun
dar quei heroin, vegn pretendiu. Igl ei
denton dubiteivel sche quei constat

alla verdad. Da quels che han obteniu
heroin han mo paucs giavischau da se-
suttametter ad ina terapia. Cons da
quels paucs che han era contonschiu
l’abstinenza ei buca enconuschent.
Che la criminalitad tier quels ei seredu-
cida ei secapescha ver. Sch’els obtegnan
gratuitamein lur drogas ein els buca
sfurzai da rumper en ni sdrappar te-
schas ord maun allas dunnas cun la
speronza da survegnir daners per cum-
prar lur tissi. Ch’ins sappi cheutras de-
struir la fiera cun drogas ei ina praula.
La mafia che controllescha la fiera cun
tissis enivronts intensivescha ils sforzs
da vender il tissi ed enqueran en quei
mument las unfrendas tier auters car-
stgauns, specialmein tier giuvens. En
Suezia, nua ch’ins ha fatg ils onns
1965–67 experiments semeglionts, ei
quei semussau claramein.

L’iniziativa da drogas scamonda da
dar gratis heroin als toxicomans. Ella
metta la peisa sin la terapia. La mira
stuess esser da contonscher l’abstinenza
e gest quei vul l’iniziativa. Secapescha

ei igl intent primar dalla iniziativa buca
da castigiar toxicomans. Per marveglias
tgei effect quellas han, entras esser sur-
menai ni per scatschar problems han
giuvens carstgauns entschiet a prender
drogas. Daventai dependents han els
buca pli la voluntad e la forza da sede-
liberar voluntariamein da quei regl.
Cheu ha il stadi il dretg ed era l’obliga-
ziun da perscriver ina terapia, quei per
schurmetg dil pazient, da sia famiglia
ed era en favur dalla societad. Gia biars
che han fatg sfurzadamein quella cura
ein pli tard stai engrazieivels persuen-
ter. Ei dat per exempel ina uniun da
tals ch’ein pli baul stai dependents e
quels sustegnan l’iniziativa. Il derscha-
der turitges dr. Christian Huber di cun
raschun: «Aunc negins toxicomans ein
morts perquei ch’els han stuiu far
sfurzadamein ina terapia, biars denton
perquei ch’els ein buca vegni sfurzai
leutier.»

L’iniziativa mereta da vegnir su-
stenida cun in gie.

Toni Caduff, Glion

En la nr. 174 da La Quotidiana dils 
11 d.q. ha il redactur René Siegenthaler
publicau igl artechel «Uestg Haas duei
demussar dapli promtadad per il dia-
log.» Pia in camond da surengiu sco
sche nies uestg Wolfgang Haas fuss il
vischander da ses plevons. Dialog
munta in discuors denter duas u pliras
persunas e buca camond. Interrogai
vegnan era tschun plevons ch’ein en-
cunter igl uestg ed in soli persuenter. Ei
havess aunc dau auters che havessen su-
steniu igl uestg, mo lezs lai ins d’ina
vart. Tenuta d’ina pressa partischonta
sco ins ei disaus concernent il problem
cun nies uestg da Cuera.

Plevons dalla Surselva 
giavischan contact

Quei ei la secunda pretensiun dil 
numnau redactur. Jeu sedamondel se-
riusamein, ei quei veramein ver ni mo
ina fenta? Cons da quels tschun ple-
vons che Siegenthaler ha intervestau
ein stai promts d’envidar igl uestg da
vegnir en lur pleiv a cresmar? Buc in
soli! La s. Creisma ei ina dallas pli
impurtontas funcziuns che cumpetan
agl uestg ed ei era sia missiun. Quei di
ha el era veramein caschun da prender
contact persunal cun siu plevon e cun il
pievel. Aschi ditg sco nos plevons ein

buca promts da clamar igl uestg per
schar spender la s. Creisma ein sulet-
tamein els quels che snegan il dialog e
buca igl uestg. Co vul igl uestg in-
summa haver contact cun la pleiv ed il
plevon,  sche las portas ein serradas per
el? Co vul e sa ins insumma giavischar
in contact e dasperas scumandar da dis-
cuorer cun ins?

Pér el mument che nos plevons ein
promts da schar vegnir igl uestg en lur
pleivs per schar cresmar, pér en gliez
mument san ins giudicar, sch’el ei in-
summa promts per in dialog u buc.
Ademplescha el buca siu uffeci en uor-
den, e sesprova el buca da plidar cul
plevon e cun siu pievel, lu san ins vera-
mein pretender ch’el tscherchi buca il
dialog. Daco ein ins incantaus da sia vi-
seta en las pleivs ch’el ha astgau cres-
mar? Tgei ei succediu a Lumbrein? Ins
leva schar vegnir in auter uestg, mo il
pievel ei staus encunter e schau vegnir
nies uestg Wolfgang Haas. Quei ha la
pressa numnadamein buca rapportau.
Pertgei buc?

Sch’ins giavischa buc 
anflan ins è buc!

A Ruma ha nies uestg puspei obteniu
sustegn. Quei fatg ha danovamein dau
fiug als adversaris digl uestg. Ei para

che nies papa fa era tut il cuntrari. Il
dialog vegn semplamein buca tschercaus
ed igl uestg stuschaus d’ina vart. Perfin
en baselgia da messa senuspeschan ins
da dir siu num. Carezia proximala. El,
mo el ei la cuolpa e tuts ils auters tar-
lischan da gloria. Ils mieds da massa se-
legran da quella tenuta e dattan en la
medema crena. Els beffrognan, insulte-
schan, inculpeschan e prendan la
honur a nies uestg ch’igl ei in scandal.
Tgei han ins stuiu udir ils 12 d.q. en
l’emissiun dalla televisiun «Schweiz ak-
tuell»? Leu han ins interrogau il plevon
dad Ibach, e quel ha fatg beffas cun nies
uestg ch’igl ei iu freid dil dies giu. La
cumparegliaziun ch’el ha fatg leu cun
nies uestg ei pli che turpigiusa. En quei
mument eis el sequalificaus sesez. Era
leu han ins dumandau negin che havess
susteniu nies uestg. Manipulaziun per-
fetga! A Winterthur ha ina catecheta
dumandau dacuort igl augsegner,
sch’ella astgi far la dumengia proxima il
survetsch dil plaid, ni sch’el fetschi siu
hocuspocus sigl altar? Aschi lunsch es-
san nus arrivai ussa ed ils mieds da
massa fan nossa religiun ridicula ed em-
paglia e cun ella era il clerus. Ei basi-
gnass bunaveglia, humilitonza, carezia
e la pasch fuss cheu.

Victor Durschei, Mustér

